
КИРИШ (фалсафа доктори (PhD) диссертацияси аннотацияси)

Диссертация мавзусининг долзарблиги ва зарурати. Бугун жаҳонда кечаётган мураккаб ўзгаришлар турли халқ, миллат ва элатлар маданиятида маънавий-мафкуравий тўқнашувларни юзага келтирмоқда. Айниқса, миллий маданият намуналарини ривожлантириш асосий вазифа бўлган ҳозирги шароитда четдан кириб келаётган, салбий характерга эга бўлган мафкуравий таҳдидлар хавфини ўз вақтида бартараф этиш долзарб аҳамият касб этмоқда.  Айни пайтда жаҳоннинг аксарият мамлакатларида миллий маданият илдизларини емирувчи, ёшларни ахлоқсизлик ғоялари сари эргаштирувчи, уларнинг маънавий онгига салбий таъсир кўрсатувчи «оммавий маданият» таҳдидларининг салбий таъсири анча кучайган. Мазкур ҳолат мафкуравий таҳдидларнинг олдини олиш ва бартараф этишнинг концептуал йўналишларини шакллантириш ҳамда ушбу жараёнда иштирок этишнинг энг оптимал йўлларини ишлаб чиқишга бўлган талабни орттирмоқда.

Бугунги кунда бутун дунё ҳамжамиятининг эътибори глобаллашув жараёнлари ва «оммавий маданият»нинг салбий таъсирларининг олдини олиш муаммоларига қаратилган. Жумладан, оммавий маданият ва оммавий онгнинг ижтимоий-фалсафий таҳлили; замонавий жамиятда оммавий маданият: назарий таҳлил ва амалий хулосалар; глобаллашув жараёнида оммавий маданиятнинг кириб келиши, тузилиши ва ижтимоий вазифалари талқини каби йўналишларда тадқиқотлар олиб борилмоқда. Ривожланган давлатлардаги тадқиқот марказлари ва институтлари томонидан оммавий маданиятнинг пайдо бўлиш тарихи ҳамда унинг ривожланиш босқичлари, даврлар ўтиши билан ижобий томонларидан кўра салбий жиҳатларининг кўпайиши ва келажак авлод тарбиясига путур етказиш ҳолатларига алоҳида эътибор қаратилмоқда. 

Мустақиллик йилларида мамлакатимизда миллий маданият ва маънавиятни юксалтириш масалаларига алоҳида эътибор қаратилди. Миллий қадриятларимиз тикланди, миллий санъат ва ижод соҳасида катта ўзгаришлар рўй берди. Республика Маънавият тарғибот маркази ҳамда Миллий ғоя ва мафкура илмий-амалий маркази ташкил этилди. 2017 йилда мазкур ташкилотлар бирлашиб, улар негизида Республика Маънавият ва маърифат маркази ташкил этилди. Айни пайтда, халқ фаоллигини янги босқичга кўтариш мақсадида Ўзбекистон Республикасини янада ривожлантириш бўйича 2017-2021 йилларга мўлжалланган ҳаракатлар стратегиясининг қабул қилиниши юртимизда миллий маданият юксалаётгани ҳамда мафкуравий таҳдидларнинг олдини олиш борасида кенг кўламли ислоҳотлар амалга оширилаётганидан далолат беради. 

Ўзбекистон Республикасининг 2016 йил 14 сентябрдаги «Ёшларга оид давлат сиёсати тўғрисида»ги Қонуни, Ўзбекистон Республикаси Президентининг 2017 йил 28 июлдаги ПҚ-3160-сон «Маънавий-маърифий ишлар самарадорлигини ошириш ва соҳани ривожлантиришни янги босқичга кўтариш тўғрисида»ги ва 2017 йил 31 майдаги ПҚ–3022-сон «Маданият ва санъат соҳасини янада ривожлантириш ва такомиллаштиришга доир чора-тадбирлар тўғрисида»ги қарорлари ҳамда мавзуга оид бошқа меъёрий-ҳуқуқий ҳужжатларда белгиланган вазифаларни амалга оширишга мазкур диссертация тадқиқоти муайян даражада хизмат қилади.

Тадқиқотнинг республика фан ва технологиялари ривожланиши-нинг устувор йўналишларига боғлиқлиги. Диссертация тадқиқоти республика фан ва технологиялар ривожланишининг I. «Жамиятни ислоҳ этиш ва модернизациялаш жараёнида миллий, адабий, тарихий ва диний қадриятлар,  миллий ғоя, эстетик-бадиий тарбия, санъат, моддий ва номоддий маданий мерос, миллий давлатчилиги тарихини тадқиқ этиш» устувор йўналиши доирасида бажарилган. 

Мавзунинг ўрганилганлик даражаси.  Ўзбекистон Республикасининг Биринчи Президенти Ислом Каримовнинг асарлари
да «оммавий маданият» таҳдидларининг олдини олишга оид концептуал ғоялар, Ўзбекистон Республикаси Президенти Шавкат Мирзиёев раҳбарлигида ишлаб чиқилган Ўзбекистон Республикасини янада ривожлантириш бўйича Ҳаракатлар стратегиясида
ги ижтимоий соҳани ривожлантиришга оид концептуал ғоялар мазкур тадқиқотга илмий-методологик асос бўлиб хизмат қилди.

Шарқ менталитетида азал-азалдан одоб-аҳлоқ қоидаларига жиддий эътибор қаратилганлиги «оммавий маданият» таҳдидларининг олдини олишда муҳим аҳамият касб этади. Шарқ менталитетида жамоавийлик, инсонларнинг бир-бирига меҳр-оқибати, ахлоқий-маънавий масалалар етакчи ўринда турса, «оммавий маданият» ўз ичига индивидуализм ҳамда эгоцентризм ғояларининг энг тубан ва меъёрдан ортиқ жиҳатларини сингдириб, ахлоқий етукликни охирги ўринга тушириб қўяди. Шунинг учун ҳам миллий маданиятнинг «оммавий маданият»га қарши курашда рационал аҳамият касб этадиган асосларини буюк аждодларимиз Имом Бухорий, Имом Термизий, Абу Наср Форобий, Абу Райҳон Беруний, Ибн Сино, Алишер Навоий асарлари асосида атрофлича ўрганиш долзарб аҳамият касб этади. 

«Оммавий маданият» тарғиботини асл халқ маданияти ва миллийликка бегона бўлган жиҳатлар кўпроқ ташкил этади. Глобаллашув жараёнлари натижасида ижобий жиҳатлар билан бирга мафкуравий таҳдидлар ҳам кенг ёйилмоқда. Бу, ўз навбатида, миллат ёшлари ва миллий маданиятга салбий таъсир кўрсатувчи мазкур муаммони чуқур ўрганишни тақозо этмоқда. Юртимиз олимлари томонидан амалга оширилган тадқиқотлар мазкур диссертация мавзусини ёритишда муҳим манба саналади. М.Қуронов
 «оммавий маданият»нинг бирор-бир халқ ёки миллатга мансуб эмаслиги, унинг тарихий ва замонавий идеаллари мавжуд бўлмаганлиги хусусида,С.Отамуратов
 глобаллашув жараёнлари ва «оммавий маданият» ташвиқотларидан кўзланган асосий мақсадларни тадқиқ қилган. Шунингдек, мазкур йўналишда тадқиқот олиб борган олимлар жумласига Ш.Пахрутдинов, Б.Тўйчиев И.Саифназаров, А.Муминов, А.Қодиров, Н.Жўраев, А.Очилдиев, Ў.Абилов, М.Нурматова, О.Нишонова, Г.Туленова
  кабиларни киритиш мумкин. 

Глобаллашув жараёнлари ва шу орқали кириб келувчи мафкуравий таҳдидларнинг олдини олиш масалалари барча даврларда олимларни қизиқтириб келган. Бу борадаги қарашлар Л.Гринин, А.Чумаков, Л.Миллер, А.Смит
 каби чет эл олимларининг илмий ишларида келтирилган. Шунингдек, оммавий маданиятга объектив жараён сифатида берилган таърифлар, унинг тузилиши хусусидаги ижтимоий-фалсафий фикрлар Х.Ортега-и-Гассет ва К.Ясперс
нинг асарларида келтирилади. Айни чоғда таъкидлаш жоизки, глобаллашув жараёнида «оммавий маданият» ниқобидаги таҳдидларнинг олдини олиш масалалари айрим олимларнинг тадқиқотларида муайян даражада кўтарилган бўлса ҳам, у ҳозиргача махсус тадқиқот объекти бўлган эмас.

Диссертация мавзусининг диссертация бажарилган олий таълим муассасасининг илмий-тадқиқот ишлари билан боғлиқлиги. Диссертация  тадқиқоти Ўзбекистон Миллий университети илмий-тадқиқот ишлари режасининг «Демократик ислоҳотларни янада чуқурлаштириш ва фуқаролик жамиятини ривожлантиришда ижтимоий-сиёсий, социал-иқтисодий, суд-ҳуқуқ ислоҳотларининг муштараклиги» мавзуси доирасида бажарилган. 

Тадқиқотнинг мақсади «оммавий маданият» кўринишидаги таҳдидларни очиб бериш ҳамда унинг олдини олиш усул ва воситаларини ишлаб чиқишдан иборат.

Тадқиқотнинг вазифалари: 

оммавий маданиятнинг тузилиши, шакллари ва уларнинг функционал моҳияти, ривожланиш босқичлари, уни ифодаловчи турли назарий-услубий ёндашувларни таҳлил қилиш;

мафкуравий таҳдидлар ва «оммавий маданият»нинг ўзаро алоқадорлиги мезонларини аниқлаш ҳамда уларнинг таъсир кўрсатиш чегаралари ва механизмларини ўрганиш;

норасмий оммавий ҳаракатлар таъсирида ёшлар субмаданиятларининг намоён бўлиш хусусиятлари ва уларнинг таъсир спектори, маънавий-ахлоқий хавф-хатар индексини кўрсатиш; 
мамлакатимиз ёшларига «оммавий маданият» таҳдидларининг таъсири қай даражада эканлигини аниқлаш мақсадида мутасадди ташкилотлар билан ҳамкорликда ёшлар орасида «Интернет ва ёшлар» мавзусида социологик сўровнома ўтказиш; 

«оммавий маданият» таҳдидларига қарши курашишда ёшларда медиатаълим асосида медиамаданиятни шакллантиришнинг самарали йўлларини ишлаб чиқиш;
«оммавий маданият»нинг миллий ва диний можароларни қўзғаш имкониятлари ҳамда унга қарши курашишдаги устувор омилларни аниқлаш;

«оммавий маданият» таҳдидларининг олдини олиш усул ва воситаларини ишлаб чиқишдан иборат.

Тадқиқотнинг объекти «оммавий маданият» таҳдидларининг ривожланиш тенденциялари. 

Тадқиқотнинг предмети «оммавий маданият» таҳдидларининг олдини олиш жараёнлари. 
Тадқиқотнинг усуллари. Диссертацияда тарихийлик, мантиқийлик, анализ, синтез, аналогия, қиёслаш, объективлик, кузатув, сўровнома каби илмий тадқиқот усуллари қўлланган.
Тадқиқотнинг илмий янгилиги қуйидагилардан иборат: 

«оммавий маданият»нинг структуравий-функционал моҳиятининг (кўнгилочарлик, тижорат, компенсаторлик, инсонни реал ҳаётдан узоқлаштириш, алдовга ишонадиган оммани вужудга келтириш) миллий идентификацияга таъсири очиб берилган;

«оммавий маданият» таҳдидларининг хусусиятлари (жинс, ёш, миллат, макон танламаслик; миллийликдан узоқлаштириш; ахлоқсизлик, эгоцентризм, шахсий манфаат тамойилларининг устунлиги) очиб берилган; 

сунъий интеллект ва виртуал реалликнинг миллий қадриятларга зид жиҳатларининг олдини олиш ҳамда медиа таълим асосида медиа маданиятни шакллантириш усуллари (таълим тизимида телевизион маҳсулотлар, видеолавҳалар, матбуот ва Интернет саҳифаларида эълон қилинган материаллардан фойдаланиш; масофали ва мустақил медиа таълим) илмий асосланган; 

«оммавий маданият»нинг сунъий равишда «объективлаштириш», «стандартлаштириш» каби ғояларининг олдини олиш (оммавий онг стеротипларининг миллийликка зид жиҳатларини аниқлаш, мафкуравий иммунитетни шакллантириш, миллий маданиятни ривожлантириш бўйича тарғибот ва ташвиқотни кучайтириш) механизмлари ишлаб чиқилган.
Тадқиқотнинг амалий натижаси. 

Глобаллашув жараёнида мафкуравий таҳдидлар, хусусан, «оммавий маданият» таҳдидларига қарши кураш воситаларини янада такомиллаштириш ва миллий маданиятни юксалтиришга доир масалаларга зарур илмий таянч ҳисобланиши асосланган;

«оммавий маданият» таҳдидлари салбий таъсирларининг олдини олиш механизмлари ишлаб чиқилган.

Тадқиқот натижаларининг ишончлилиги ишда қўлланилган ёндашув ҳамда усуллар, унинг доирасида фойдаланилган назарий қарашлар расмий манбалардан олинганлиги, ўтказилган тадқиқотларнинг изчил мантиқийликка, анализ ва синтезга таяниб, эксперт сўрови ҳамда экспериментлар шаклларига асосланганлиги, хулоса, таклиф-тавсияларнинг амалиётда жорий этилганлиги, олинган натижаларнинг ваколатли  идора ва муассасалар томонидан тасдиқланганлиги билан изоҳланади. 

Тадқиқот натижаларининг илмий ва амалий аҳамияти. Тадқиқот натижаларининг илмий аҳамияти «оммавий маданият» таҳдидларининг олдини олиш юзасидан олинган натижалар ушбу йўналишдаги методологик-услубий ёндашувларни такомиллаштиришда фойдаланиш билан изоҳланади.

Тадқиқот натижаларининг амалий аҳамияти глобаллашув жараёнида ёшлар онгига салбий таъсир кўрсатувчи «оммавий маданият» таҳдидларининг олдини олишга қаратилган мақсадли давлат дастурларини ишлаб чиқишга хизмат қилади.

Тадқиқот натижаларининг жорий қилиниши. Глобаллашув жараёнида «оммавий маданият» таҳдидларининг олдини олиш бўйича ишлаб чиқилган ижтимоий-фалсафий таклифлар асосида:

«оммавий маданият»нинг сунъий равишда «объективлаштириш», «стандартлаштириш» каби ғояларининг олдини олиш механизмларига оид таклифлардан «Ёшларга оид давлат сиёсати тўғрисида»ги Қонуннинг 
5-моддаси - Ёшларга оид давлат сиёсатининг асосий йўналишларини ишлаб чиқишда фойдаланилган (Ўзбекистон Республикаси Олий Мажлис Қонунчилик палатасининг 2016 йил 31 октябрдаги 05/01-07-181-сон маълумотномаси). Мазкур таклифларнинг амалиётга жорий қилиниши ёшларнинг ахлоқий негизларини бузишга олиб келадиган хатти-ҳаракатлардан ҳимоя қилишнинг ижтимоий, маънавий, ҳуқуқий асосларини мустаҳкамлашга хизмат қилган; 

миллий маданият ривожи; ёшлар маънавиятини юксалтириш; «оммавий маданият» структуравий-функционал моҳиятининг миллий идентификацияга таъсирига оид таклифлардан Маданият ва спорт ишлари вазирлиги тизимлари томонидан ўтказилган «Хуш кайфият» қизиқчи ҳамда сўз усталари республика танлови (01.04.2015), «Онам айтган аллалар» фестивали (19.05.2015), шунингдек Тошкент шаҳри, вилоятлар ва Қорақалпоғистон Республикасида ўтказилган «Нима қилдик Ватан учун?», «Биз ёшлар гиёҳвандлик ва терроризмга қаршимиз!» шиорлари остидаги ёшлар фестиваллари (18.08-10.09. 2015) ҳамда «Ёшлар ўртасида оммавий тадбирларни ташкил этиш ва ўтказишни такомиллаштириш усуллари» мавзусидаги семинар-тренинг (10-12.04.2015) сценарийсини тузишда фойдаланилган (Маданият ва спорт ишлари вазирлигининг 2016 йил 9 ноябрдаги 01-11-07-6026-сон маълумотномаси). Мазкур таклифларнинг амалиётга жорий қилиниши маданият тизимида «оммавий маданият» таҳдидларининг олдини олишда концептуал йўналишларни белгилаш ва ёшлар фестивалини юқори савияда ўтказиш имконини берган;

сунъий интеллект ва виртуал реалликнинг миллий қадриятларга зид жиҳатларининг олдини олиш; медиа таълим асосида медиа маданиятни шакллантириш; «оммавий маданият» таҳдидларидан ҳимоя қилишда оммавий ахборот воситаларининг ўрнига оид таклифлардан Ўзбекистон Миллий телерадиокомпанияси томонидан тайёрланадиган «Муносабат», «Нигоҳ», «Қорачиқ», «Биз учун муҳим», «Суҳбатдош», «Ўзбекистон умумий уйимиз» кўрсатувлари сценарийларини тайёрлашда фойдаланилган (Ўзбекистон Миллий телерадиокомпанияси «O’zbekiston» телеканалининг 2016 йил 11 ноябрдаги 01-14-1455-сон маълумотномаси). Ушбу таклиф ва тавсияларнинг амалиётга жорий қилиниши ёшларни «оммавий маданият» таъсиридан ҳимоялаш ҳамда миллий-маънавий қадриятларни ривожлантириш имконини берган;

«оммавий маданият» таҳдидларининг хусусиятлари ҳамда уларни бартараф этишнинг миллий парадигмал асосларига оид таклифлардан Ўзбекистон Халқ демократик партияси Марказий Кенгаши тизимларида ўтказилган «Оммавий маданият» – маънавият кушандаси», «Ёшларни ёт ғоялар ва турли қарашлар таъсиридан асраш мақсадимиз», «Интернет ва ёшлар», «Тинчлик ва хавфсизлик учун бирга курашамиз» номли тадбирларнинг сценарийларида фойдаланилган (Ўзбекистон Халқ демократик партияси Марказий Кенгашининг 2016 йил 22 ноябрдаги № 1-1107-сон маълумотномаси). Таклиф-тавсияларнинг амалиётга жорий этилиши «оммавий маданият»кўринишидаги таҳдидларнинг миллийликдан узоқлаштириш, эгоцентризм, ахлоқсизлик каби кўринишларининг ёшлар онгига салбий таъсирининг олдини олишга асос бўлган.

Тадқиқот натижаларининг апробацияси. Мазкур тадқиқот натижалари 2 та халқаро ва 6 та илмий-амалий анжуманда апробациядан ўтказилган.

Тадқиқот натижаларининг эълон қилинганлиги. Диссертация мавзуси бўйича жами 9 та илмий иш чоп этилган, шулардан Ўзбекистон Республикаси Олий аттестация комиссиясининг докторлик диссертациялари асосий илмий натижаларини чоп этиш тавсия этилган илмий нашрларда 6 та мақола, жумладан, 4 таси республика ва 2 таси хорижий журналларда нашр этилган. 

Диссертациянинг тузилиши ва ҳажми. Диссертация таркиби кириш, учта боб, хулоса ва фойдаланилган адабиётлар рўйхатидан иборат. Диссертациянинг ҳажми 138 бетни ташкил этади.

ДИССЕРТАЦИЯНИНГ АСОСИЙ МАЗМУНИ

Кириш қисмида мавзуларнинг долзарблиги ва зарурати асосланган, тадқиқотнинг мақсади ҳамда вазифалари, объект ва предметлари тавсифланган, республика фан ва технологиялари ривожланишининг устувор йўналишларига мослиги кўрсатилган, унинг илмий янгилиги ҳамда амалий натижалари баён қилинган, олинган натижаларнинг илмий ва амалий аҳамияти очиб берилган, тадқиқот натижаларини амалиётга жорий қилиш, нашр этилган ишлар ҳамда диссертация тузилиши бўйича маълумотлар келтирилган. 

Диссертациянинг «оммавий маданият» таҳдидларини тадқиқ этишнинг назарий-методологик масалалари» деб номланган биринчи бобида «оммавий маданият» тушунчаси ва мазмуни очиб берилган, шунингдек,  бу борада чет эл ва ўзбек файласуф олимларининг таърифлари, қарашлари илмий-назарий жиҳатдан тадқиқ этилган.

Оммавий маданият инсоният маданиятининг таркибий қисми сифатида ундаги хусусиятларни ўзида намоён этади. Демократик жамиятда оммавий маданият ҳуқуқ доираси ва жамоатчилик фикри таъсирида шаклланади. Оммавий маданият асрлар давомида шаклланган одамларнинг турмуш тарзига ўзгартириш киритди. Унинг таъсирида ижтимоий-маданий муносабатлар соддалаштирилди, яъни киши ўзлигини англаш учун доимий равишда ўз устида ишлаши шарт бўлмай қолди. Мазкур маданият одамларнинг жинси, ёши, ижтимоий келиб чиқиши, миллатидан қатъи назар, феъл-атвор, турмуш тарзи, мансабга эришиш, кишилар ўртасидаги муносабатларда ўзларини қандай тутишлари кераклиги тўғрисида умумий ва содда тасаввурлар шаклланишига йўл очди. Мазкур тадқиқотда оммавий маданият – маданият мавжудлигининг мураккаб, ҳамма вақт бир хил талқин қилинмайдиган ўзига хос шакли эканлиги асосланган. Шунингдек, бугунги глобал ўзгаришлар шароитида «оммавий маданият» таҳдиди, мураккаб ижтимоий воқеликка очиқ кўз билан реал ва ҳушёр қарашни, жаҳон ва ён-атрофимизда мавжуд бўлган, тобора кучайиб бораётган маънавий таҳдид ҳамда хатарларни тўғри баҳолаб, улардан тегишли хулоса ва сабоқлар чиқариб яшашни талаб этмоқда.

«Оммавий маданият»нинг муҳим белгиси инсон фаолиятини узлуксиз абсурд хатти-ҳаракатга йўналтириш, ундаги кўнгилхушлик, лаззатланиш туйғусини  жунбушга келтириши билан характерланади.  Шунингдек, «оммавий маданият» ибораси XX асрнинг иккинчи ярмидан қўллана бошланган бўлса-да, унинг ижтимоий-тарихий илдизлари жуда узоқ асрларга бориб тақалади. Онтологик нуқтаи назардан ёндашганда «оммавий маданият»нинг тарқалиши макон ва замонда турлича кечган. Айрим ҳолларда “«оммавий маданият» уруш, босқинчилик, зўравонлик, мажбурлаш йўли билан ўзга юртларда жорий этилганлиги тарихий далиллар билан асослаб ўтилган. Оммавий маданият феномен сифатида жамиятда оммалашиб тарқалувчи жараёнларни вужудга келтиради. Масалан, миллатлар келажагига ижобий таъсир қилувчи жараёнлар, яъни мамлакатларнинг ўлмас ва бебаҳо қадриятларининг тарқалиши билан бирга, жамият учун салбий таъсирга эга бўлган ҳодисалар ҳам оммавийлик асосида тарқалади. 

Оммавий маданият янги даврда турли иқтисодий, ижтимоий-сиёсий, илмий-техник омиллар таъсирида юзага келган ҳамда бир нечта босқичдан ўтиб индустриал ва постиндустриал жамият маданиятининг кенг миқёсли соҳасига айланган. Шунинг учун ҳам мавзу доирасидаги илмий адабиётларда қуйидаги ёндашувлар таҳлилига алоҳида эътибор қаратилади: оммавий маданиятни оммавий жамият таҳлили контекстида кўриб чиқиш (Н.Бердяев, Г.Лебон, Г.Тард), омма назарияси билан боғлиқ равишда маданият сифатида таърифлаш, «бир хил ўлчамдаги одам»ни тарбиялаш (Г.Маркузе) каби ёндашувлар шулар жумласидан. Маълум бўладики, бугунги кунда оммавий маданиятнинг шахс ривожига таъсири ва замонавий оламда тутган ўрни ҳақида ягона қараш мавжуд эмас. Ҳатто замонавий постмодернистик қарашлар тизимида ҳам (Р.Барт, М.Бланшо, Ж.Бодрияр, Ж.Делез, М.Фуко, У.Эко) оммавий маданият мураккаб ижтимоий воқеликнинг тури сифатида талқин қилиниб, унга классик таҳлил схемаларни қўллаб бўлмайди деб баҳо берилади. Бизнингча, замонавий оммавий маданият инсон ва жамиятга амбивалент таъсир кўрсатмоқда. Бир томондан, у ривожланган давлатларда ижтимоий-маданий инновациялар тарқалишига, кундалик ҳаётда қўшимча қулайликлар яратилишига асос бўлаётган бўлса, бошқа томондан, асосан, ишлаб чиқаришнинг техник воситаларига, ҳаётнинг ахборот ва техник жиҳатларига таяниб, жамиятни табиатдан ажратмоқда ҳамда миллий маданий анъаналарни инкор (ёки вайрон) қилмоқда. Шунингдек, бу маданият шакли ўзида оммавий коммуникация воситаларини қўллаб, ҳар қандай ғоя, ҳар қандай муаммо, ҳар қандай ҳодисани омма даражасига олиб чиқиб, бу билан инсонни ҳам, воқеликни ҳам ўзининг ҳақиқий даражаси ва аҳамиятидан маҳрум бўлишига олиб келмоқда. 

«Оммавий маданият»га оид ўзбек файласуф олимларининг ҳам  фикрлари мавжуд. Жумладан, М.Қуронов «оммавий маданият» таҳдидларига қуйидагича таъриф беради: «Оммавий маданият» бирор халқ ёки миллатнинг маданияти эмас. Агар у бирор-бир халқ ёки миллатга мансуб бўлганида эди, уларнинг тарихий ва замонавий идеаллари асосига қурилган бўлар эди. Ҳеч шубҳасиз, бундай идеаллар ҳар бир халқ ва миллат маданиятида бор... «Оммавий маданият» – роботдек бир хил ўйлайдиган, бир хил нарсага қизиқадиган ўртамиёна одам маданияти»
. Муаллиф бу фикри билан «оммавий маданият»нинг характерли хусусиятини ёритиб берган. Ушбу фикрга қўшимча қиламиз: «Оммавий маданият» туб моҳиятига кўра миллий маданиятларнинг кушандаси бўлиб, у маданий хилма-хилликни хушламайди, унинг асл мақсади – бу оламни ўз принциплари орқали кўришдан иборат мураккаб ижтимоий воқелик сифатида намоён бўлади». 

Оммавий маданият даврлар ўтиши билан ўз асосига ижобий ҳодисалардан кўра, салбий жараёнларни мужассамлаштира борди. Натижада унинг тарғиботчилари миллатлар тақдирини таназзулга юз туттирадиган ахлоқсизлик ғояларини тарқатиш ва оммалаштиришда «оммавий маданият»ни ниқоб қилиб олди. Шундай экан, айни пайтда оммавий маданият ҳодисасини объектив жараён ва ниқоб сифатидаги турларини ўзаро фарқлаш зарур. Шу билан бир қаторда, оммавий маданият тарқалишининг асосий ижтимоий сабаби Ғарбдаги анъанавий қадрият ва маънавиятнинг инқироз сари юз тутиши билан боғлиқ. Шу маънода, «оммавий маданият» маънавий-мафкуравий таҳдидларнинг «беозор», кишиларни оҳанрабодек ўз домига тортувчи энг хавфли кўриниши бўлиб, бунинг сири унинг таъсир кўрсатиш усул ва воситалари билан боғлиқ ҳолда намоён бўлади. 

Оммавий маданият объектив жараён сифатида ўрганилиши вақтида халқ маданияти анъанавий шаклларининг ўрнини эгаллаган алоҳида маданият тури сифатида ҳам тушунилган. Аслида оммавий маданият ўз истеъмолчиларида ҳақиқий воқелик тўғрисида пассив тасаввурларни шакллантирадиган маданият шакли сифатида баҳоланиши керак. Шунингдек, «оммавий маданият» таҳдидлари ҳақиқий маънодаги миллат маданиятидан фарқ қилиб, ўз шаклланиш жараёнида миллий тараққиёт ва инсоннинг маънавий юксалишига хизмат қилмайди. Шунинг учун ҳам оммавий маданият гомоген аудиторияга йўналганлиги, ҳис-туйғуларга, жамоага таяниши билан ажралиб туради. 

Оммавий маданиятнинг тузилиши ҳақида гапирганда, асосан, жамият ўрта қатламининг оммавий маданият ғоясига эргашишдаги асослари ҳақида тўхталиш ўринли бўлади. Яъни, булар: 

1) оммавий ғоя;

2) оммавий асарлар (маҳсулотлар);

3) оммавий тарғибот;

4) оммавий онг.

«Оммавий маданият» инсоннинг ўзига эмас, унинг онги, ҳиссиёти, дунёқараши ва маънавиятига катта таъсир ўтказади. Чунки «оммавий маданият» таҳдидлари ҳеч қачон маданият шакли бўла олмайди, унинг асосий ғоялари ахлоқсизлик томон йўғрилган бўлади. 

Диссертациянинг «Оммавий маданият» таҳдидларининг Интернет орқали ёшлар тарбиясига таъсири ва унга қарши кураш асослари» деб номланган иккинчи бобида «оммавий маданият» таҳдидларига қарши курашда ахборот хавфсизлигини таъминлашнинг маънавий-ғоявий жиҳатлари, шахс маънавиятига салбий таъсир қилувчи ахборотларнинг олдини олишга оид халқаро ижтимоий-сиёсий тажриба, «оммавий маданият» таҳдидларига қарши курашда ёшларда медиамаданиятни шакллантиришнинг самарали йўллари батафсил ёритилган. 

Мафкуравий нуқтаи назардан ёндашганда оммавий маданият мавҳум ғоявий воқелик бўлиб, у аксарият ҳолатларда ижобий аҳамият касб этиши мумкин эмас. Чунки оммавий маданият ниқоби остида кириб келаётган турли вайронкор ғояларни ўз вақтида англаш ва уларни жамият тафаккурига салбий таъсирининг олдини олиш зарурати ҳозирда тобора ошиб бормоқда. Оммавий маданият, аслида кенг оммага жалб қилинганлиги учун унинг остига миллий маданиятга зид бўлган маънавий таҳдидларни яшириш осон. Бунинг қармоғига, энг аввало, ёшлар илинади. Айни шу жойда миллий ғоянинг муҳим ўрни, фаол тарғиботи ва мафкуравий иммунитетни мустаҳкамлаш заруратига эҳтиёж ошади.

ХХ асрдаги катта империяларнинг миллат ва элатлар тақдирига салбий таъсири шундай мураккаб вазиятларнинг вужудга келишига сабаб бўлганлигини бугунги кунда мустақилликка эришган давлатлар яхши англаб етмоқда. Мустақил давлатлар ўз миллий қадриятлари ва тарихини тиклашга интилаётган бир даврда глобаллашувни пеш қилиб, ўзгача маънавий-ахлоқий ва «оммавий маданият»ларни жаҳон миқёсида ёшлар онгига сингдиришга ҳаракат қилаётган мафкуравий кучлар ҳам пайдо бўлмоқда. Шу боисдан тараққий этган мамлакатларнинг глобаллашувга бўлган таъсир доирасидан, уларнинг шахс онги ва руҳиятига аста-секинлик билан салбий таъсир этувчи, «оммавий маданият» негизида кириб келаётган носоғлом турмуш тарзидан ҳар томонлама огоҳ бўлиш лозим. Мана шундай салбий омилларнинг халқимиз соғлом турмуш тарзи, маънавияти, миллий қадриятларига киритишга интилаётган «бадиий маҳсулотлардан» эҳтиёт бўлиб, уларнинг олдини олиш муҳим аҳамият касб этади. Чунки, беозоргина кўринган бирор буюм, мультфильм ёки «оммавий маҳсулот»  одамлар қалби ва онгига таъсир этиши, миллий маданиятимизга путур етказиши мумкин. Уларнинг «ташвиқотлардан кўзланган мақсади ҳам жуда катта, яъни катта фойдага эга бўлиш, у ёки бу мамлакатнинг иқтисодиёти ва моддий ресурсларини қўлга киритиш, уларнинг миллий маънавиятини эгаллаш, ўз урф-одат, анъана, ахлоқий қадриятларини ўзгалар онги ва қалбига сингдириш, уларни амалга ошириш йўли билан ўзга миллатни маънавий қашшоқ, ўзлигидан маҳрум қилишдан иборат эканлиги инкор этиб бўлмайдиган ҳақиқатдир»
.

Ҳозирги глобал ўзгаришлар шароитида мафкуравий кураш ва низолар кучайиб боргани сайин унинг янгидан-янги турлари оммалашиб бормоқда. Мафкуравий таҳдидлар, хусусан, «оммавий маданият» таҳдидлари ҳақида Ўзбекистон Республикасининг Биринчи Президенти И.А.Каримов шундай деган эди: «Оммавий маданият» деган ниқоб остида ахлоқий бузуқлик ва зўравонлик, индивидуализм, эгоцентризм ғояларини тарқатиш, керак бўлса шунинг ҳисобидан бойлик орттириш, бошқа халқларнинг неча минг йиллик анъана ва қадриятлари, турмуш тарзининг маънавий негизларига беписандлик, уларни қўпоришга қаратилган хатарли таҳдидлар одамни ташвишга солмай қўймайди. Ҳозирги вақтда ахлоқсизликни маданият деб билиш ва аксинча, асл маънавий қадриятларни менсимасдан эскилик сарқити деб қараш билан боғлиқ ҳолатлар бугунги тараққиётга, инсон ҳаёти, оила муқаддаслиги ва ёшлар тарбиясига катта хавф солмоқда»
. «Оммавий маданият»нинг тарғиботчи ва ҳомийлари, уларнинг ортида турган кучлap кaттa мaблaғ вa зaмoнaвий қуpoл-aслaҳaлapгa, илғop технoлoгиялapдaн кенг фoйдaлaниш имкoниятлapигa эгa. Лекин улар сохта «гуманизм» ғояларига бурканиб, зимдан энг хaвфли услуб, инсоннинг онгини эгаллашга интилмоқдалар. Улapнинг бу тутган услуби миллий қaдpиятлapимизгa тўғpи келмaйдигaн, aйниқсa, ёш aвлoднинг oнги вa тaфaккуpини зaҳapлaйдигaн бузғунчи мaфкуpaдиp. Шунинг учун ҳам бугунги кунда жамиятнинг маънавий-мафкуравий соҳасида «оммавий маданият»га, у олиб келаётган маънавий ва ахлоқий тубанлик иллатларига қарши кураш асосий вазифа бўлиб қолмоқда. 

Оз бўлсада мафкуравий курашлардан чиқарилган хулоса, уларнинг оқибатидан орттирилган тажриба ва бошқа давлатлар, халқларнинг бу борадаги йўқотишларидан олинган ибрат мустақил фикрловчи, ҳурфикр, талабчан, дидли одамлар қанча кўп бўлса, оммавий маданиятнинг бозори шунча касод бўлишини исботламоқда. Бундай вазиятлардан чиқиб кета олиш, авваламбор, унинг олдини олиш учун интилишдан бошланади. Демак, маънавиятимизга, келажагимизга «оммавий маданият» каби хавф-хатарлар раҳна солиб турар экан, бизнинг бу борадаги асосий вазифамиз – бундай  курашларда орттирилган тажрибаларни, янгиликларни қабул қилиш, қадриятларга, аждодлар руҳига таяниш ва янгиликларнинг ижодий равнақини тарбиялаш бўлиши зарур. 

«Оммавий маданият»нинг тарғибот йўналишларидаги умумий жиҳатлардан бири – ахлоқий нормаларга зид бўлган холатлар. Мазкур жараён Ғарб давлатларидаги ўсмир ва ёшларнинг норасмий оммавий ҳаракатларида ҳам намоён бўлмоқда. Булар бевосита ёшлар субмаданияти билан боғлиқ. Ёшлар онгига турли субмаданиятлар шаклида кириб келаётган «оммавий маданият» таҳдидлари учун, асосан, оммавий ахборот воситалари ва Интернет асосий восита бўлиб хизмат қилмоқда. Шу нуқтаи назардан, ушбу таҳдидларнинг олдини олишда ҳам мазкур воситалардан уларга қарши қурол сифатида фойдаланиш лозим. Яъни, оммавий ахборот воситалари ва Интернет тармоқларини миллий ахборотлар билан тўлдириб, ўсмир ва ёшларнинг ушбу ахборотларга қизиқишларини янада ошириш асосий вазифа ҳисобланади. Бу борада мамлакатимиздаги мавжуд ахборот ресурсларининг ёшлар онгига таъсирини  чуқур таҳлил этиш; ўсмирлар руҳиятига хос, миллий маданият билан бойитилган кўрсатувлар, Интернет сайтлари ишлаб чиқиш; ёшларни  шахс сифатида шакллантириш ҳамда миллий маданият руҳида тарбиялашга қаратилган оптимистик ахборотлар, маълумотлар тайёрлаш;  ўсмирларга мўлжаллаб маънавий таназзулга етакловчи «гуруҳ»ларнинг асл мақсадларини англашга қаратилган тарғибот материаллари тайёрлаш ва тушунтириш ишлари олиб боришга эътиборни янада кучайтириш лозим . 

Диссертациянинг учинчи боби «Мамлакатимизда «оммавий маданият» таҳдидларининг олдини олиш стратегияси: муаммо ва вазифалар» деб номланади. Унда «оммавий маданият»нинг миллий ва диний можароларни қўзғаш имкониятлари ҳамда унга қарши курашишдаги устувор омиллар; Ўзбекистонда миллий маданиятни ривожлантириш ва мафкуравий таҳдидларнинг олдини олишга оид амалга оширилаётган ислоҳотлар; ёшлар маънавиятини юксалтириш – «оммавий маданият» таҳдидларининг олдини олиш омили сифатида ўрганилган. 

Ҳозирги даврда кўплаб бузғунчи ғояларнинг асосий таъсир объекти ёш мустақил давлатлар бўлиб қолмоқда. Бузғунчи ғояларни тарғиб қилувчиларнинг асосий мақсади, аввало, сиёсий манфаат бўлиб, улар ўз мавқеини ўзга минтақаларда мустаҳкамлаб, мазкур ҳудудларни ўз таъсири остига олиш, ёш, суверен давлатларни ўз манфаати доирасига киритиш, уларнинг мустақиллигини заифлаштиришдан иборат. Бузғунчи ғоя тарғиботчилари тараққиёт сари одимлаётган мамлакатларга мафкуравий таҳдидларнинг турли хил кўринишлари («Оммавий маданият», «Дин», «Демократия» ниқобидаги мафкуравий таҳдидлар ва миссионерлик, прозелитизм, диний экстремизм)ни тарғиб қилмоқдалар. Маълумки, халқнинг фаровон яшашида, аввало, тинчлик муҳим омил ҳисобланади. Мафкуравий таҳдидлар шакл ва таъсир механизми жиҳатидан турли хил бўлгани билан уларнинг мақсади битта. Мақсад – мамлакат ёки минтақадаги тинчликка раҳна солиш ва тўғри йўлдан бораётган ижтимоий-сиёсий тизимни издан чиқаришдан иборат. Шунингдек, уларнинг амалга ошириш механизмлари йўналишларида ҳам умумийлик мавжуд, яъни оммалаштириш. Сиёсий манфаатпараст кучлар ўз вайронкор ғояларини амалга ошириш ва тарғиб этишда оммалаштириш усулидан кенг фойдаланади. Чунки тарғиб этилаётган ғоя оммалашса, тез тарқалади ва самарали натижа беради. 

Миллий ва диний можароларни қўзғашда миссионерлик асосий йўналишлардан бири бўлиб, у бир динга эътиқод қилувчи халқлар орасида бошқа бир динни тарғиб қилиш ҳисобланади. Миссионерлик ташкилотларининг мақсади – улар ўз ғояларини оммалаштириш орқали бошқа халқларни христианлаштириш, шу орқали уларни иқтисодий, сиёсий ва маънавий жиҳатдан Ғарб давлатлари таъсир доирасига тушириш; халқлар ўртасида ўз эътиқодига шубҳа уйғотиш, ишонч ва эътиқодидан воз кечишга олиб келишдан иборат. Ушбу ҳолатларнинг олдини олишда, аввало, ўсиб келаётган ёш авлодни эътиқодини мустаҳкамлаш ва миллий қадриятларга ҳурмат руҳида тарбиялаш муҳим аҳамият касб этади.

Мустақиллик йилларида Ўзбекистонда миллий-маданий муносабатлар тизимига алоҳида эътибор қаратилган. Бу эса, ўз навбатида, мамлакат маънавий тараққиётига таҳдид солувчи, четдан кириб келаётган мафкуравий таҳдидларга қарши туришда республикамиз аҳолиси, айниқса, ёшларнинг онгида маънавий етуклик борлигидан далолат. «Оммавий маданият» таҳдидларининг олдини олишда  маънавий-маърифий лойиҳа ва тадбирлар, давра суҳбатлари ва семинар-тренинглар муҳим аҳамият касб этади. Чунки ахборотлашган жамиятда маънавий-маърифий ислоҳотларни янада такомиллаштириб бориш давр талаби ҳисобланади. Шундан келиб чиққан ҳолда, ёшларнинг маънавиятини юксалтиришга оид ташкиллаштирилган лойиҳа ва тадбирларнинг давомийлигини тизимли йўлга қўйиш ҳамда уларни самарадорлигини ошириш муҳим ҳисобланади.

Ўзбекистоннинг барқарор тараққиёт йўлида, айниқса, миллий маданият ривожланиш жараёнида «оммавий маданият» таҳдидларининг олдини олиш асосларини, шартли равишда, объектив шарт-шароитлар ва субъектив омилларга ажратиш мумкин. «Оммавий маданият» таҳдидларининг олдини олишнинг объектив шарт-шароитлари сифатида миллий-маданий ҳаёт негизлари, уларни ривожлантириш манбалари, инсон салоҳияти, миллатнинг тарихий мероси ва унга бўлган муносабат, халқ яшаётган ҳудуд, менталитетдан келиб чиққан ҳолда, унга хос бўлган урф-одат ва қадриятлар, жамиятнинг демографик ҳолати, этник тузилиши, мамлакатнинг халқаро ижтимоий-маданий муносабатлардаги ўрни, мавқеи ва бошқа шу каби шарт-шароитларни кўрсатиш мумкин. Субъектив омиллар жумласига эса миллий маданиятни ривожлантириш жараёнида «оммавий маданият» таҳдидларининг олдини олишга йўналтирилган инсонлар, турли ижтимоий гуруҳлар, оила, маҳалла, миллий-маданий марказлар, жамоат бирлашмалари, халқнинг интеллектуал салоҳиятини юксалтиришга йўналтирилган таълим-тарбия тизимлари, оммавий ахборот воситалари, умуман, «оммавий маданият» таҳдидларига қарши мафкуравий иммунитетни шакллантиришнинг маънавий-маърифий комплекси билан боғлиқ холатлар киради. Ушбу омилларнинг ҳар бири «оммавий маданият» таҳдидларининг олдини олиш ва унга қарши чораларни жамоатчилик онгига сингдиришда муҳим ўрин тутади. 

ХУЛОСА

Жамият ривожланиб борар экан, унинг барқарорлиги ва ривожи, албатта, ҳар томонлама етук, юксак маънавиятли комил инсонларга боғлиқ. Шунинг учун  инсоният тараққиётининг бутун онгли даври жамиятда баркамол инсонларни таркиб топтиришга интилиш жараёнларидан иборат бўлган. Комил инсонларни тарбиялашда жамият маънавий ҳаётига катта эътибор бериш ва инсонлар онгини заҳарловчи маънавий-мафкуравий таҳдидлардан ҳимоя қилиш даркор. Айниқса, бугунги глобаллашув жараёнида «оммавий маданият» таҳдидларининг олдини олиш долзарб аҳамият касб этиб, мазкур муаммони ҳал этишнинг янгича ёндашув ва самарали йўлларини излаб топишни талаб этади. Амалга оширилган тадқиқот натижалари асосида қуйидаги хулосаларга келинди:

1. Ўзбекистонда амалга оширилаётган маънавий-маърифий ислоҳотлар миллий маданият ривожланишига,  инсон маънавий камолоти, бахт-саодати, ёрқин истиқболи, фаровон турмушини таъминлашга, айниқса, ёшлар ва баркамол авлод тарбияси борасида уларни янада билимли, доно, ахлоқ-одобли қилиб тарбиялашга, четдан кириб келаётган мафкуравий таҳдидларнинг олдини олишга қаратилган.

2. Бугунги глобаллашув жараёнида мамлакатимизга ижобий жараёнлар билан биргаликда салбий иллатларни ўз ичига олган «оммавий маданият» таҳдидлари кириб келмоқда. Бу эса мамлакат миллий маданияти тараққиётига сезиларли даражада таъсир ўтказади. Ушбу муаммони бартараф этиш бугунги давр нуқтаи назаридан келиб чиққанда, мамлакат миллий маданиятининг янада ривожланишига асос бўлади.

3. Оммавий маданият ижтимоий мазмун-моҳиятига кўра, инсонни реал ҳаётдан узоқлаштиради. Табиат ва жамиятда содир бўладиган реал жараёнларни афсоналаштиради. Онгда ақлий фикрлашдан чекиниш содир бўлади. Оммавий маданиятнинг мақсади – бўш вақтни тўлдириш, инсонни фақат истеъмолчига айлантириш, алдовга осон ишонадиган шахсни шакллантириш, маданиятни пассив ва танқидсиз ўзлаштирувчи оммани вужудга келтиришдан иборат. Бунинг натижасида инсоннинг ўз миллий маданияти ва маънавиятига бегоналашув ҳолати юзага келади.

4. Ахлоқий тарбиянинг энг таъсирчан воситаларидан бири ўрнак-намунадир. Мустақиллик йилларида тарихий-маънавий меросдан фойдаланиш, хусусан, буюк аждодларимизнинг ахлоқий-маънавий қарашларига катта эътибор қаратилди. Жумладан, Муҳаммад ал-Хоразмий, Бурҳониддин ал-Марғиноний, Аҳмад ал-Фарғоний, Абу Наср ал-Форобий,  Ибн Сино, Абу Райҳон Беруний, Аҳмад Яссавий, Замахшарий, Баҳоуддин Нақшбанд,  Аҳмад Донишларнинг илмий меросидаги ахлоқий қарашлар, инсонпарварлик ғоялари ёшлар тарбиясида муҳим аҳамият касб этади. Шарқ менталитетига хос бўлган ахлоқий-маънавий қарашлар «оммавий маданият» таҳдидларининг осонгина кириб келишига йўл қўймайди. 

5. Ёшлар маънавий дунёсини шакллантириш ҳамда «оммавий маданият» таҳдидларининг олдини олишда оила, маҳалла, мактаб, таълим тизими муассасалари ва меҳнат жамоасининг таъсири катта. Мустақиллик йилларида ушбу институтлар тизими ва ҳаётида туб ўзгаришлар содир бўлди. Ушбу ўзгаришлар бугун таълим-тарбия жараёнларини янги давр нуқтаи назаридан ташкил қилишга ундайди.

6. «Оммавий маданият» таҳдидлари ёшларда миллий ўзликдан бегоналашиш, лоқайдлик, бефарқлик ва шу каби иллатларни келтириб чиқаради. Бугунги кунда мазкур таҳдидларга қарши тура олишда миллий ғоянинг – миллий маънавий мерос ва комил инсон тамойилларига таянган ҳолда амалий ишлар олиб борилмоқда.

7. Бугунги кунда «оммавий маданият» таҳдидларининг олдини олиш ва унга қарши чораларни жамоатчилик онгига сингдириш муҳим аҳамият касб этади. Жамият тараққиётининг асосий вазифаларидан бири миллий маданият намуналарига эътиборли бўлиш ва уни ривожлантириш жараёнига салбий таъсир кўрсатувчи таҳдидларни бартараф этишни изчил шакллантиришдан иборат. Шундай экан, «оммавий маданият» таҳдидларининг олдини олишда инсонларнинг маънавий жиҳатдан етуклиги, яъни уларнинг тарихимизга, миллий қадриятларимиз, урф-одат ва анъаналаримизга, меросимизга, она тилимизга муносабати муҳим роль ўйнайди.

